
A.L. 134 tal-2022

ATT DWAR IS-SAĦĦA PUBBLIKA
(KAP. 465)

Ordni tal-2022 dwar ir-Rekwiżiti għall-Ivvjaġġar

 BIS-SAĦĦA tas-setgħat mogħtija bl-artikolu 27(ċ) tal-Att dwar
is-Saħħa Pubblika, is-Suprintendent tas-Saħħa Pubblika għamlet dan l-
ordni li ġej:-

Titolu u bidu 
fis-seħħ.

1. (1) It-titolu ta’ dan l-ordni hu l-Ordni tal-2022 dwar ir-
Rekwiżiti għall-Ivvjaġġar.

(2) Dan l-ordni għandu jidħol fis-seħħ fid-9 ta’ Mejju 2022. 

Rekwiżiti għall-
ivvjaġġar. 

2. (1) Kwalunkwe persuna li tivvjaġġa minn kwalunkwe
pajjiż lejn Malta, kemm jekk bl-arju jew bil-baħar, għandha, mal-wasla
f’Malta, tkun meħtieġa tippreżenta:

(a) ċertifikat tat-tilqima kontra l-COVID-19; jew

(b) riżultat negattiv tal-Polymerase Chain Reaction
(PCR) COVID-19 imwettaq mhux aktar minn tnejn u sebgħin
(72) siegħa qabel il-wasla f’Malta; jew

(ċ) riżultat negattiv tal-COVID-19 Rapid Antigen Test
(RAT) imwettaq mhux aktar minn erbgħa u għoxrin (24) siegħa
qabel il-wasla f’Malta; jew

(d) ċertifikat ta’ fejqan mill-COVID-19 validu għal
mhux aktar minn mija u tmenin (180) jum wara d-data tal-
ewwel riżultat pożittiv tal-Polymerase Chain Reaction (PCR)
COVID-19 test:

Iżda s-Suprintendent tas-Saħħa Pubblika tista’ ukoll
permezz ta standards, tindika dokumenti oħra, barra dawk imsemmija
fis-subartikolu (1), meqjusa aċċettabbli għall-ivvjaġġar minn kull
pajjiż lejn Malta.

(2) Kwalunkwe persuna li tivvjaġġa minn kwalunkwe pajjiż
lejn Malta mingħajr ma taderixxi ma’ wieħed mir-rekwiżiti għall-
ivvjaġġar speċifikati fil-paragrafi (a) sa (d) tas-subartikolu (1)
għandha, mal-wasla tagħha f’Malta, tkun meħtieġa tissottometti ruħha
għal perjodu ta’ kwarantina ta’ għaxart (10) ijiem:

Iżda l-perjodu ta’ kwarantina għandu jintemm fis-seba’(7)

jum tal-kwarantina jekk, fis-seba’ (7) jum tal-kwarantina, il-persuna
hekk kwarantinata tissottometti ruħha għal test tal-COVID-19 li
jirriżulta f’riżultat negattiv. 

Eżenzjonijiet. 3. (1) Id-dispożizzjonijiet ta’ dan l-ordni ma għandhomx
japplikaw għal tfal taħt l-età ta’ sitt (6) snin li qegħdin jivvjaġġaw
minn kwalunwke pajjiż lejn Malta. 

(2) Id-dispożizzjonijiet ta’ dan l-ordni ma għandhomx
japplikaw ukoll għal kwalunkwe persuna li qiegħda tivvjaġġa minn
kwalunke pajjiż lejn Malta: 

(a) fuq titjiriet għal ġarr ta’ kull merkanzija, ferry flights,
titjiriet umanitarji, u titjiriet ta’ ripatrijazzjoni; jew

(b) fuq bastimenti tal-merkanzija inkluż bastimenti tal-
kontejners u vapuri tat-tip ro-ro li jġorru bżonnijiet u
kommoditajiet essenzjali, jew fuq tankers mgħobbija bi fuels
essenzjali.

(2) Is-Suprintendent tas-Saħħa Pubblika tista’ tipprovdi għal
eżenzjonijiet oħra mid-dispożizzjonijiet ta’ dan l-ordni, b’avviż fil-
Gazzetta jew bi protokolli maħruġa għal din ir-raġuni, fejn, fl-opinjoni
tas-Suprintendent tas-Saħħa Pubblika, l-ivvjaġġar ta’ ċertu persuni jew
oġġetti jew għal ċertu servizzi huwa meqjus neċessarju jew essenzjali. 

Tħassir u 
riżervi.
L.S. 465.13.
L.S. 465.26.

4. L-Ordni dwar il-Perjodu ta’ Kwarantina u l-Ordni dwar l-
Estensjoni tal-Projbizzjoni fuq l-Ivjaġġar lejn il-Pajjiżi Kollha huma
b’dan imħassra:

L.S. 465.13.
L.S. 465.26.

Iżda l-Ordni dwar il-Perjodu ta’ Kwarantina u l-Ordni dwar
l-Estensjoni tal-Projbizzjoni fuq l-Ivjaġġar lejn il-Pajjiżi Kollha
għandhom jitqiesu li għadhom fis-seħħ, anke wara d-dħul fis-seħħ ta’
dan l-ordni, għall-finijiet ta’ kull att, deċiżjoni, azzjoni jew proċeduri
meħuda fir-rigward ta’ xi ksur ta’ dawn l-istess ordnijiet.

